ЎЗБЕКИСТОН РЕСПУБЛИКАСИ НОМИДАН
Ҳ У К М
2026 йил март ойининг 3 куни, жиноят ишлари бўйича Бухоро шаҳар суди, ўз биносида, очиқ суд мажлисида, шу суднинг судьяси Ж.Мухаммедовнинг раислигида, судья ёрдамчиси Б.Мухторовнинг котиблигида, тарафлардан давлат айбловчиси Бухоро шаҳар прокурорининг катта ёрдамчиси Ж.Ўктамов, фуқаровий даъвогар вакили А.Носиров, судланувчи Л.Хайдарова ва унинг ҳимоячиси адвокат Х.Хамидовнинг иштирокида, судланувчи Хайдарова Лобар Хамидовнага оид 1-2001-2604/67-сонли жиноят ишини кўриб чиқди. Иш ҳужжатларига кўра: 

Хайдарова Лобар Хамидовна (Xaydarova Lobar Xamidovna) 1987 йил 25 майда Бухоро шаҳрида туғилган, ўзбек, Ўзбекистон Республикаси фуқароси, маълумоти олий, оилали, уч нафар фарзанди бор, Бухоро шаҳар 7-сонли ДМТТ собиқ директори, муқаддам жиноят ишлари бўйича Бухоро туман судининг 2026 йил 12 январдаги ҳукмига кўра, ЖКнинг 210-моддаси 1-қисми билан 1(бир) йил 6(олти) ой муддатга муайян ҳуқуқдан, яъни модий жавобгарлик ва мансабдорлик лавозимларида ишлаш ҳуқуқидан маҳрум қилиниб, 2(икки) йил муддатга озодликни чеклаш жазоси тайинланган, Бухоро шаҳар, Кўксарой маҳалла фуқаролар йиғини, Кўксарой кўчаси, 61-уйда яшайди, иш бўйича “муносиб хулқ-атворда бўлиш тўғрисида тилхат” эҳтиёт чораси қўлланилган, айблов хулосаси нусхасини қонуний муддатида олган.
 
Ўзбекистон Республикаси Жиноят кодексининг 167-моддаси 2-қисми “г” банди ва 209-моддаси 2-қисми “а” банди билан айбланган.
Суд, судланувчи ва фуқаровий даъвогар вакили, гувоҳларнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни 

А Н И Қ Л А Д И:

Судланувчи Л.Хайдарова 01.03.2020 йилдан 07.08.2025 йилга қадар Бухоро шаҳар мактабгача ва мактаб таълими бўлимига қарашли 7-сонли Давлат мактабгача таълим ташкилоти директори лавозимида ишлаб келиб, ишчи-ходимларнинг иш ҳақи табелларини тўлдириш ўзининг хизмат вазифасига киришидан фойдаланиб, мансаб мавқеини суиистеъмол қилиб, мансаб мавқеидан ғаразли мақсадларда фойдаланиб, умумий қасд билан қамраб олинган ва ягона мақсадга йўналтирилган бир жиноят таркибини ташкил қилувчи давомли жиноий ҳаракатларини амалга ошириб, хусусан 2023-2025 йиллар давомида аслида ишга келмаган ва ўзига юклатилган вазифаларни бажармаган ходимларни, жумладан, тарбиячи ёрдамчиси вазифасида ишлаб келган ва 01.12.2024 йилдан ҳомиладорлик ва бола парваришлаш таътилида бўлган Фаязова Зебинисо Музаффаровнанинг номига 2024 йил январь, 2025 йил май, июнь ва июль ойларида ишламаган даври учун, шунингдек, ташкилотда умуман ишламаган Мирханова Шахзода Шерматовнанинг номидан расмий ҳужжат ҳисобланган ишга қабул қилиш тўғрисидаги ариза, меҳнат шартномасида унинг имзоларини қалбакилаштириб, 24.11.2023 йилда тарбиячи сифатида ишга қабул қилинганлиги ҳақида сохта ҳужжатларни тайёрлаб, 2024 йил март-ноябрь ойлари ва 2025 йил январь-март ойларида ишламаган даври учун, бундан ташқари, тарбиячи ёрдамчи вазифасида ишлаб келган Каримбоева Шахризода Шухрат қизи 2024 йил ноябрь ойидан турмушга чиқиб кетган бўлсада, у билан тузилган меҳнат шартномасини бир томонлама бекор қилмасдан, 2024 йил ноябрдан 2025 йил февраль ойига қадар ишламаган даври учун, шунингдек, 01.02.2025 йилдан жисмоний тарбия йўриқчиси вазифасига ишга қабул қилинган Ширинов Замиржон Мустафоевич ташкилотда амалда ишламаган бўлсада, унинг ўрнига ушбу лавозимда ишлаш ҳуқуқини берувчи дипломга эга бўлмаган Мустакимов Мирфайз Махмуд ўғлини жисмоний тарбия йўриқчиси вазифасини бажаришга жалб қилиб, З.Шириновни 2025 йил февраль–сентябрь ойларида ишламаган даври учун, яъни қайд этилган шахсларни гўёки ишлаб келганлиги ҳақида, Ўзбекистон Республикаси Адлия вазирлигида 22.12.2010 йилда 2169-сон билан рўйхатга олинган “Бюджет ташкилотларида бухгалтерия ҳисоби тўғрисида”ги йўриқнома 285-банди(“Иш ҳақини ҳисоблаб ёзиш учун қуйидагилар асосий ҳужжатлар ҳисобланади: ташкилотнинг ишга қабул қилганлик, бўшатганлик ва ходимларни тасдиқланган штатлар жадвали ва иш ҳақи ставкаларига мувофиқ жойдан-жойга кўчириш ҳақидаги буйруқлари, фойдаланилган иш вақти ҳисоби ва иш ҳақи ҳисоблаш табели ва бошқа ҳужжатлар”)га мувофиқ асосий ҳужжатлар ҳисобланган ишга қабул қилиш, ишдан бўшатиш, таътилга чиқиш, ишга чиқиш буйруқлари ва ишга келганлик табелларни сохталаштириб, ушбу сохта маълумотлар киритилган иш ҳақи табелларни ва буйруқларни Бухоро шаҳар мактаб ва мактабгача таълим бўлими ҳисобхонасига тақдим қилиб, “UzASBO” дастурига киритилишига ва ноқонуний иш ҳақи ҳисоблаб тўлаб берилишига эришиб, мажбурий ушланмалардан ташқари жами 23.813.581(йигирма уч миллион саккиз юз ўн уч минг беш юз саксон бир) сўм бюджет маблағларини ўзлаштириш ва растрата қилиш йўли билан талон-торож қилган.
Судланувчи Л.Хайдарова судда айбига қисман иқрорлик билдириб, у 2023 йил март ойидан 2025 йил 07 август кунига қадар Бухоро шаҳар мактабгача ва мактаб таълими бўлимига қарашли 7-сонли ДМТТ мудираси лавозимида ишлаб келганлигини, хизмат вазифаларига умумий раҳбарлик, ходимларни ички меҳнат тартиби қоидаларига ва лавозим йўриқномасига риоя этишини, ходимларнинг ишга келиб кетишини назорат қилиш, мактабгача таълим ташкилотига ишга қабул қилиш ва бўшатиш буйруқларини, ҳар ойда ходимларнинг ишга келган кунлари ҳақидаги табелларни тўлдириб, ойлик иш ҳақи ҳисобланишини таъминлаш учун шаҳар ММТБга тақдим этиш ва бошқалар кирганлигини, Бухоро шаҳар мактабгача ва мактаб таълими бўлимига қарашли 7-сонли ДМТТ да 30 га яқин ишчи-ходимлар ишлашлигини, 135 нафар тарбияланувчи болалар мавжудлигини, Давлат молиявий назорати инспекцияси Бухоро вилоят бошқармаси ходимлари томонидан 02.12.2025 йилда Бухоро шаҳар мактабгача ва мактаб таълими бўлимига қарашли 7-сон Давлат мактабгача таълим ташкилотида қўзғатилган жиноят иши доирасида текшириш ўтказилганлигини, ушбу далолатнома билан танишиб чиққанлигини, далолатномада раҳбар бўлиб ишлаган даврида 7-сон ДМТТда амалда ишламаган Ширинов Замиржон Мустафоевичга нисбатан у томонидан табеллар тўлдирилиб, бўлимга тақдим этилганлиги, шу табеллар асосида бўлим ҳисобчиси томонидан “UzASBO” дастурига иш кунлари киритилиб, 2025 йил феврал—сентябр ойлари учун жами 5 774,6 минг сўм иш ҳақи ортиқча ҳисобланиб, мажбурий ушланмалардан ташқари 5 023,9 минг сўм тўлов амалга оширилганлиги, ДМТТда амалда ишламаган Каримбоева Шаҳризода Шуҳрат қизига ҳам у томонидан табеллар бўлимга тақдим этилганлиги оқибатида бўлим ҳисобчиси томонидан “UzASBO” дастурига иш кунлари киритилиб, 2024 йил ноябридан 2025 йил февралгача бўлган давр учун 2 385,9 минг сўм иш ҳақи ортиқча ҳисобланганлиги ва мажбурий ушланмалардан ташқари 2 075,7 минг сўм тўлов амалга оширилганлиги, Давлат мактабгача таълим ташкилотида ишламаган Мирханова Шахзода Шерматовнага у томонидан бўлимга тақдим этилган иш ҳақи табеллари асосида  бўлим ҳисобчиси томонидан “UzASBO” дастурига иш кунлари киритилиб, Ш.Мирхановага 2024 йил март ойидан ноябрь ойига қадар ва 2025 йил март ойида ишламаган даври учун жами 13036,3 минг сўм иш хақи ва унга тенглаштирилган тўловлар ортиқча ҳисобланиб, мажбурий ушланмалардан ташқари 11341,6 минг сўм тўланганлиги, ташкилотда ишламаган даври учун бўлимга тақдим этилган иш ҳақи табеллари асосида Фаёзова Зебинисо Музаффаровнага ҳам бўлим ҳисобчиси томонидан “UzASBO” дастурига иш кунлари киритилиб, унга 2024 йил январ ойида 2025 йил май, июн, июл ойига қадар ишламаган даври учун жами 6175,1 минг сўм иш хақи ва унга тенглаштирилган тўловлар ортиқча ҳисобланиб, мажбурий ушланмалардан ташқари 5372,4 минг сўм тўланганлиги, ушбу текшириш бўйича 4 та ҳолатда 23813,6 минг сўм зарар ҳисобланганлиги кўрсатилганлиги, Ширинов Замиржон Мустафоевич ҳафтада 1-2 маротаба ишга келиб турганлигини, келмаган вақтида унинг ўрнига жияни Мустакимов Мирфайз Махмуд ўғли 7-сон ДМТТга келиб, жисмоний тарбия машғулотларни ўтказиб турганлигини, М.Мустакимов З.Шириновнинг ойлик иш ҳақисини олиб келганлигини, ДМТТ тарбиячи ёрдамчи вазифасида ишлаган Фаёзова Зебинисо Музаффаровна 2023 йилда мактабгача таълим ташкилоти очилган вақтида ишга қабул қилинган бўлиб, 2023 йил октябрь ойида бола парвариши таътилига кетиб, 2025 йил май ойидан ишга қайтиб чиққанлигини, 2025 йил тахминан феврал-март ойларида банк муассаси ўзгарганлиги сабабли, ходимларининг иш ҳақи тўловлари АТБ “Траст банк” дан АТБ “Агро банк” Бухоро филиалига ўтказилганлигини, пластик карточкалар ушбу банкдан янгиланиб берилган бўлиб, банкдан Бўстонова Мадина 7-сон ДМТТда ишловчи ишчи-ходимларнинг пластик карточкаларини олиб келганлигини, ишчиларга пластик карталарини ўзи тарқатганлигини, Фаёзова Зебинисога ҳам янги АТБ “Агро банк” Бухоро филиалининг пластик карточкаси очилганлиги, Фаёзова Зебинисо 0,45 ставкада ишга қабул қилинганлиги сабабли, ишга келмаганлиги учун унинг ўрнига синф хоналари ва каридорни тозалаш ишларини амалга оширган 3-4 нафар 7-сон ДМТТ ишчилари ушбу ойлик иш ҳақини ишлаган ишига қараб бўлиб олганлигини, иш қолиб кетмаслиги учун З.Фаёзованинг номига ишга келмаган вақтлари учун ҳам табель тўлдириб, ММТБга тақдим этганлигини, тарбиячи ёрдамчи вазифасида ишлаган Каримбоева Шахризода Шухрат қизини 2023 йил тахминан май ойларида 0,5 ставкада, 2024 йил тахминан январ ойидан 1 ставкада ишга қабул қилганлигини, Ш.Каримбоева 2024 йил ноябрь ойининг охирида турмушга чиқиб, касаллик варақасини очиб ишга келмаслигини билдирганлигини, ходимларни келиб кетиши бўйича табель тўлдириш вақтида, Ш.Каримбоевага касаллик варақасини ташлаб беришини сўраганида Ш.Каримбоева касаллик варақасини очолмаганлигини, ёдидан кўтарганлигини, уни ишдан бўшатмаслигини сўраганлигини, шу сабабли унинг ўрнига Холиқова Моҳинурни ишлатиб келганлигини, Ш.Каримбоеванинг пластик карточкасини М.Холиқовага ойлик иш ҳақини олиб туриши учун берганлигини, М.Холиқова Ш.Каримбоеванинг ўрнига ишлаб иш ҳақиларини олиб келганлигини, 2025 йил февраль ойида Каримбоева Шахризода ишга келмаслигини билдириб, “Телеграмм” месенджери орқали ишдан бўшатиш аризасини ташлаб берганлигини, ҳақиқаттан ҳам 2024 йил декабр, 2025 йил январь-феврал ойида Ш.Каримбоеванинг ўрнига М.Ҳолиқова ишлаб, иш ҳақиларнини ҳам олганлигини, расчётной пуллари ва пластик карточкасини Ш.Каримбоеванинг синглиси Каримбоева Шахзода 7-сон ДМТТга келиб олиб кетганлигини, 7-сонли ДМТТ тарбиячи вазифасида ишлаган Мирханова Шахзода Шерматовнани 2023 йил ноябрь ойида ишга қабул қилганлигини, уни ишга олгандан сўнг, у ҳам бола парваришида бўлганлиги учун ишга кам келганлигини, уни ишини ҳам бошқа кишилар ўрнига бажариб келганлигини, Ш.Мирханова 2025 йил феврал ойида ишдан бўшаганлигини, Ш.Мирханова АТБ “Траст банк” дан ўзи бориб пластик карточкани олганлигини, ишга келмаганлиги учун унинг ишини З.Жўраева ўрнига бажарганлигини, Ш.Мирханова ишга кам келганлиги сабабли, ишга келмаган вақтлари учун ҳам табелларни ишга келган сифатида тўлдирганлигини ва ойлик иш ҳақларини З.Жўраева олиб келганлигини, шунингдек, Ширинов Замиржон Мустафоевични 7-сон ДМТТга 2025 йил ферваль ойида жисмоний тарбия йўриқчиси сифатида 0,5 ставкада ишга қабул қилганлигини, ҳар ҳафтада 1-2 маротаба З.Ширинов ишга келиб турганлигини, келмаган вақтларида унинг ўрнига Мустакимов Мирфайз Махмуд ўғли келиб жисмоний тарбия машғулотларини ўтказганлигини, З.Ширинов 1 ставка бошқа мактабда ишлаганлиги учун, аксарият пайтларда жияни М.Мустақимов унинг ўрнига келиб, машғулотларни олиб борганлигини, З.Шириновга ҳисобланган иш ҳақларини ҳам М.Мустақимов олганлигини, ташкилотда ишчи-ходимларининг ишга келганликлари бўйича табелларни ўзи тузганлигини, ҳисобчи ушбу табеллар асосида иш ҳақи ҳисоблаб чиққанлигини, у 7-сон ДМТТда ишга келмаган ишчиларни уларнинг ўрнига ишлаган ишчиларга иш ҳақи тўлаши учун ишга келмаган бўлишса-да табелларда ишга келган сифатида ёзувларни киритганлигини, 7-сон ДМТТда 02.12.2025 йилда ўтказилган текшириш бўйича аниқланган 18.789.677 сўмлик зарарни тергов органи қамаб қўйишидан қўрқиб тўлаб берганлигини, у 08.10.2025 йилдаги Бухоро вилоят ИИБ Эксперт-криминалистика марказининг 2639-сонли экспертиза хулосаси билан танишганлигини, Ш.Мирханова ва З.Фаёзоваларнинг номидан ёзилган аризаларни ишчи ходимлардан кимдир ёзиб берганлигини, аммо буни ҳозир эслай олмаслигини, ушбу аризаларга Ш.Мирханова ва З.Фаязоваларнинг ўзи имзо қўйиб берганлигини, юқорида кўрсатилган барча ҳолат бўйича ҳам ишга келмаган ходимлар ўрнида бошқа ходимлар ишлаганлиги учун, уларнинг ўрнида ишлаган ходимларга иш ҳақини тўлаб берилиши учун ишламаган ходимларни ишга келганлигини кўрсатиб табелларни тўлдирганлигини, аммо уларнинг иш ҳақларини ўзи олмаганлигини ва ишлатмаганлигини, бу ҳаракатларни ташкилотда иш тўхтаб қолмаслиги учун амалга оширганлигини, қилган ишидан пушаймонлигини, қарамоғида уч нафар фарзандлари борлигини ва оилавий шароитини  инобатга олиб, қонуний енгиллик берилишинни сўраб кўрсатув берди.
Фуқаровий даъвогар вакили  А.Носиров судда, у Бухоро шаҳар Иқтисодиёт ва молия бўлими бош мутахассиси лавозимида ишлашини, Л.Хайдарова 7-сонли ДМТТ директори лавозимида 2023 йил март ойидан 2025 йил 07 август кунига қадар ишлаганлигини, 7-сонли ДМТТда ўтказилган текширишда Л.Хайдарова директор лавзомида ишлаган даврида ишчи ходимларнинг иш ҳақи табелларини тўлдириш хизмат вазифасига киришидан фойдаланиб, мансаб мавқеини суиистеъмол қилиб, Ўзбекистон Республикаси Адлия вазирлигида 22.12.2010 йилда 2169-сон билан рўйхатга олинган “Бюджет ташкилотларида бухгалтерия ҳисоби тўғрисида”ги йўриқноманинг 285-бандида белгиланган асосий ҳужжатларни, жумладан, 2023-2025 йиллар давомида аслида ишга келмаган ва ўзига юклатилган вазифаларни бажармаган ишчи-ходимларнинг гўёки ишлаганлиги ҳақида иш ҳақи табелларига сохта маълумотлар киритиб, ушбу сохта маълумотлар киритилган иш ҳақи табелларини шаҳар ММТБ бухгалтерия бўлимига тақдим этиб, “UzASBO” дастурига иш кунлари киритилишига, амалда ишга келмаган ходимларга иш ҳақи ва унга тенглаштирилган тўловларни ҳисоблаб, тўлаб берилишига эришганлиги аниқланганлигини, жумладан, Л.Хайдарова 7-сонли ДМТТда тарбиячи ёрдамчиси вазифасида ишлаб келган Фаязова Зебинисо Музаффаровна 01.12.2024 йилдан ҳомиладорлик ва бола парваришлаш таътилида бўлса-да, унинг номига табель юритиб, унинг номига расмийлаштирилган пластик картасини олиб қўйиб, З.Фаязова 2024 йил январь, 2025 йил май, июнь ва июль ойларида ишга келмаган ва ўзига юклатилган вазифаларни бажармаган бўлсада, иш ҳақи табелларига гўёки унинг ишга келганлиги ҳақида сохта маълумотлар киритиб, ушбу сохта маълумотлар киритилган иш ҳақи табелларини Бухоро шаҳар мактаб ва мактабгача таълим бўлими ҳисобхонасига тақдим қилганлиги ва бу маълумотлар “UzASBO” дастурига киритилганлиги натижасида 2024 йил январь, 2025 йил май, июнь ва июль ойларида З.Фаязовага 6.175.100 сўм (мажбурий ушланмалардан ташқари 5.372.400 сўм) ноқонуний иш ҳақи ҳисоблаб тўлаб берилишига эришиб, ушбу пул маблағларини ўзининг эҳтиёжларига ишлатиб юбориб, бюджет маблағларини ўзлаштириш йўли билан талон-торож қилганлигини, шунингдек Л.Хайдарова 24.11.2023 йилда тарбиячи ёрдамчиси сифатида Мирханова Шахзода Шерматовна номидан расмий ҳужжат ҳисобланган ишга қабул қилиш тўғрисидаги аризани, меҳнат шартномасида унинг имзоларини қалбакилаштириб, унинг номига банк пластик карточкасини очиб, Ш.Мирханова 2024 йил март-ноябрь ойлари ва 2025 йил январь-март ойларида ишга келмаган ва ўзига юклатилган вазифаларни бажармаган бўлсада, иш ҳақи табелларига гўёки унинг ишга келганлиги ҳақида сохта маълумотлар киритиб, ушбу сохта маълумотлар киритилган иш ҳақи табелларини Бухоро шаҳар мактаб ва мактабгача таълим бўлими ҳисобхонасига тақдим қилганлиги ва ушбу табеллар “UzASBO” дастурига киритилиши натижасида 2024 йил март-ноябрь ойлари ва 2025 йил январь-март ойларида Ш.Ш.Мирхановага 13.036.300 сўм (мажбурий ушланмалардан ташқари 11.341.600 сўм) ноқонуний иш ҳақи ҳисоблаб тўлаб берилишига эришганлигини, ушбу пул маблағларини ўзининг эҳтиёжларига ишлатиб юбориб, бюджет маблағларини ўзлаштириш йўли билан талон-торож қилганлигини, бундан ташқари, Л.Хайдарова тарбиячи ёрдамчи вазифасида ишлаб келган Каримбоева Шахризода Шухрат қизи 2024 йил ноябрь ойидан турмушга чиқиб кетган бўлса-да, у билан тузилган меҳнат шартномасини бир томонлама бекор қилмасдан, уни номига очилган банк пластик картасини олиб қолиб, уни ишдан бўшатмасдан, гўёки ишлаб келганлиги ҳақида расмий ҳужжат ҳисобланган табелларга сохта маълумот киритиб, Ш.Каримбоева 2025 йил февраль ойида ишга келмаган ва ўзига юклатилган вазифаларни бажармаган бўлсада, иш ҳақи табелларига гўёки унинг ишга келганлиги ҳақида сохта маълумотлар киритиб, ушбу сохта маълумотлар киритилган иш ҳақи табелларини Бухоро шаҳар мактабгача ва мактаб таълими бўлимига тақдим қилганлиги ва ушбу табеллар “UzASBO” дастурига киритилиши натижасида 2024 йил ноябрдан 2025 йил февралга қадар Ш.Каримбоевага 2.385.900 сўм (мажбурий ушланмалардан ташқари 2.075.700 сўм) ноқонуний иш ҳақи ва мукофот пуллари ҳисоблаб тўлаб берилишига эришиб, ушбу пул маблағларини ўзининг эҳтиёжларига ишлатиб юбориб, бюджет маблағларини ўзлаштириш йўли билан талон-торож қилганлигини, шунингдек, Л.Хайдарова 01.02.2025 йилдан жисмоний тарбия йўриқчиси вазифасига қабул қилинган Ширинов Замиржон Мустафоевич ташкилотда амалда ишламаган бўлсада, гўёки ишлаб келганлиги ҳақида расмий ҳужжат ҳисобланган табелларга сохта маълумот киритиб, унинг ўрнига ишлаш ҳуқуқини берувчи малакага эга бўлмаган 19.04.2006 йилда таваллуд топган Мустакимов Мирфайз Махмуд ўғли жисмоний тарбия йўриқчиси вазифасини бажартириб, иш ҳақи табелларига гўёки З.М.Шириновнинг ишга келганлиги ҳақида сохта маълумотлар киритиб, ушбу сохта маълумотлар киритилган иш ҳақи табелларини тақдим қилганлиги ва ушбу табеллар “UzASBO” дастурига киритилиши натижасида, 2025 йил февраль-сентябрь ойларида З.Шириновга 7.218.300 сўм (мажбурий ушланмалардан ташқари 5.023.900 сўм) ноқонуний иш ҳақи тўлаб берилишига эришиб, бюджет маблағларини растрата қилиш йўли билан талон-торож қилганлигини, Л. Хайдарова ўзининг юқоридаги ноқонуний ҳаракатлари оқибатида жами 23.813.581 сўм бюджет маблағларини ўзлаштириш ва растрата қилиш йўли билан талон-торож қилганлигини, ҳозирги кунга келиб Л.Ҳайдарова пулларни бир қисмини яъни, 18.790.000 сўмни ИЖҚК департаменти Бухоро вилоят бошқармаси ҳисоб рақамига тўлаганлигини, бюджетга етказилган зарарни судланувчидан тўлиқ ундириб берилишини сўраб кўрсатув берди.
Гувоҳ З.Фаязова судда, 2023 йил февраль ойидан 2023 йил октябр ойига қадар 7-сон ДМТТ тарбиячи ёрдамчиси вазифасида ишлаб, 2023 йил октябр ойидан бола парвариш таътилига чиққанлигини, 2023 йил октябрь ойида бола парвариши таътилига чиқиш учун ариза ёзганлигини, 2023 йил ноябр ойидан ҳозирги кунга қадар 7-сон ДМТТга ишга умуман бормаганлигини, 2025 йил июль ойида АТБ “Агро банк” филиалига номига пластик карточка очиш учун борганида, номига 7-сон ДМТТ томонидан пластик карточка очилганлиги ҳақида хабар топганлигини, ушбу пластик карточка 7-сон ДМТТ мудираси томонидан очилганлигини айтишганлигини, 7-сон ДМТТ мудираси Л.Хайдаровага телефон қилиб сўраганида, ДМТТ ходимларини ҳаммасига банк томонидан пластик карточка оччилганлигини айтганлигини, шунда унинг номига пластик карточка очилиб, номига 3-4 ойдан буён иш ҳақи ҳисобланиб, тушаётган эканлигини билганлигини, 7-сон ДМТТ  мудираси Л.Хайдарова унинг номидан ишга чиқиш учун ўзи ариза ёзиб ўзи имзо қўйганлигини, у 2023 йил ноябрь ойидан 2025 йил сентябрь ойига қадар бирор маротаба 7-сон ДМТТга бормаганлигини, ҳеч қандай ҳужжатга имзо қўймаганлигини, 2025 йил сентябрь ойида 7-сон ДМТТга бориб, ишдан бўшаш ҳақида ариза ёзиб келганлигини, 2023 йил ноябрь ойидан 2025 йил сентябрь ойига қадар ойлик иш ҳақи олмаганлигини ва бирор бир ҳужжатга имзо қўймаганлигини маълум қилган.
Гувоҳ Ш.Каримбоева судда, 2023 йил март ойидан 2024 йил ноябрь ойига қадар 7-сон ДМТТ тарбиячи ёрдамчиси вазифасида ишлаганлигини, 2024 йил ноябрь ойида турмушга чиққанидан кейин бирор маротаба 7-сон ДМТТга бормаганлигини, 2025 йил февраль ойида ўзининг +998-91-822-25-08 қўл телефонидаги телеграмм мессенжери орқали 7-сон ДМТТ мудираси Л.Хайдарованинг телеграммига ишдан бўшаш ҳақидаги аризасини ёзиб юборганлигини, у 2024 йил ноябрь ойидан кейин бирон маротаба 7-сон ДМТТга бормаганлигини ва иш ҳақи олмаганлигини, 2024 йил ноябрь ойида унинг номига очилган иш ҳақи пластик карточкасини 7-сон ДМТТ мудираси Л.Хайдаровага берганлигини, бунга сабаб, 2025 йилдан ишга чиқмоқчи бўлганлигини, уйдагилари ишга чиқишга рухсат бермаганликлари учун ишга чиқа олмаганлигини, 2024 йил декабрь ойида унинг ўрнига М.Холиқова исмли қиз ишлаганлигини мудира Л.Хайдарова айтганлигини ва декабр ойи учун М.Холиқова унинг номига ҳисобланган иш ҳақини олишини билдирганлигини, у ишдан бўшаш ҳақида ариза ёзганидан кейин 7-сон ДМТТ мудираси Л.Хайдарова унга бир миллион сўм моддий ёрдам расчётной чиққанлигини айтганлигини, ўша вақтда унинг номига очилган пластик карточка Л.Хайдаровада эканлигини, у 7-сон ДМТТга бора олмаганлиги учун синглиси Каримбоева Шахзодага пластик карточкани олишини айтганлигини, синглиси пластик карточка ва бир миллион сўм пулларни олиб келганлигини, 2024 йил ноябрь ойидан бугунги кунга қадар 7-сон ДМТТнинг бирор бир ҳужжатига имзо қўймаганилигини, 2024 йил ноябрь ойидан бугунги кунга қадар ойлик иш ҳақи олмаганлигини, фақатгина бир миллион сўм расчётной олганлигини, унинг номига қанча миқдорида иш ҳақи ҳисобланиб олинганини билмаслиги ҳақида кўрсатув берди.
Гувоҳ А.Саидова судда, Бухоро шаҳридаги 7-сонли давлат мактабгача таълим ташкилоти ташкил этилганидан, яъни 2023 йил январь ойидан, ҳозирги кунга қадар тарбиячи вазифасида ишлаб келаётганлигини, 7-сонли ДМТТ собиқ директори Л.Хайдарова томонидан ташкилотга ишга келмаган ходимларга табель тўлдирилиб, иш ҳақлари ёзиб келинганлигини билиб қолиб, Л.Хайдарованинг ноқонуний ҳаракатларига чек қўйилишини сўраб департаментнинг Бухоро вилояти бошқармасига ҳамкасблари билан биргаликда ариза ёзиб, мурожаат қилганлигини, жумладан 2024 йил ноябрь ойида унга таниш бўлмаган шахслар, 7-сонли ДМТТда ишлаётганлиги кўрсатилган бўлсада, ишга умуман келмаган ва ишларни бажармасдан уларнинг номига ойлик иш ҳақилари ёзилиб келинганлигини, жумладан, тарбиячи ёрдамчиси З.Фаязова бола парвариши таътилига чиқиб, ҳозирги кунга қадар ишга қайтиб келмаган бўлса-да, ишга келганлиги бўйича табел юритилганлигини, ташкилот ошхона ошпази бўлиб ишлаган Б.Ахмедованинг қизи Ш.Мирханова тарбиячи сифатида кўрсатилиб, унинг номига табель юритилган бўлсада, Ш.Мирханова умуман 7-сонли ДМТТга ишга келмаганлигини, унинг номига ойлик иш ҳақи ҳисобланиб, унинг номига очилган пластик карточкага ўтказиб берилганлигини, у Ш.Мирхановани ташкилотга ишга келганлигини умуман кўрмаганлигини ва уни танимаслигини, 7-сонли ДМТТда жисмоний тарбия йўриқчиси сифатида З.Ширинов кўрсатилган бўлсада, 7-сонли ДМТТда жисмоний тарбиядан баъзан гимнастикачи Мирфайз деган ёш йигит келиб, машғулот ўтганлигини, аммо З.Ширинов умуман ташкилотга келмаганлигини ва жисмоний тарбия машғулотларини ўтмаганлигини, шундай бўлса-да ташкилот директори Л.Хайдарова томонидан З.Шириновнинг номига ҳам сохта табель юритилиб, иш ҳақлари ёзилиб келганлигини, Ш.Каримбоева тарбиячи ёрдамчиси сифатида ишлаб, 2024 йил ноябрь ойида турмушга чиқиб, шундан сўнг ДМТТга ишга келмаган бўлсада, унинг номига ҳам ишга келганлиги бўйича табель юритилиб, иш ҳақлари ёзилиб келинганлигини билдириб кўрсатув берди. 
Гувоҳ Ш.Фозилова, А.Бозорова, Н.Джўраевалар судда, Бухоро шаҳридаги 7-сонли ДМТТда ишлаб келаётганликларини билдириб, гувоҳ А.Саидованинг кўрсатувларига ўхшаш кўрсатув берди.
Гувоҳ Т.Жумаев судда, 2025 йил 23 май кунидан ҳозирги кунга қадар Департаментнинг Давлат молиявий назорат инспекцияси Бухоро вилоят бошқармаси бош тафтишчиси вазифасида ишлаб келаётганлигини, унинг хизмат вазифаларига бюджетдан ажратилган маблағларни назорат қилиш, жиноят ишлари доирасида ҳуқуқни муҳофаза қилувчи органларнинг қарорига ва хатига асосан пудратчи корхоналар томонидан бажарилган ишларни назорат ўлчовидан ўтказишдан иборатлигини, ИЖҚК Департаменти Бухоро вилоят бошқармасининг 2025 йил 22 октябрь кунидаги 12/1681-25-сонли хати ва ҳужжатли тафтиш тайинлаш тўғрисидаги қарори ҳамда Давлат молиявий назорати инспекцияси Бухоро вилоят бошқармасининг 2025 йил 7 ноябрь кунидаги 309-XS-сонли буйруғига асосан, Бухоро шаҳар мактабгача ва мактаб таълими бўлимига қарашли 7-сон Давлат мактабгача таълим ташкилотида қўзғатилган жиноят иши доирасида ҳужжатли тафтиш ўтказилганлигини, тафтиш 2025 йилнинг 07 ноябрь кунида бошланиб, 2025 йилнинг 02 декабрь куни якунланганлигини, тафтиш якуни бўйича 7-сон Давлат мактабгача таълим ташкилоти директори Л.Хайдарова томонидан 4 та ҳолатда, жумладан, 7-сон ДМТТда амалда ишламаган Ширинов Замиржон Мустафоевич ташкилотда жисмоний тарбия йўриқчиси лавозимида ишлаганлиги кўрсатилиб тўлдирилган табеллар Бухоро шаҳар мактабгача ва мактаб таълими бўлимга тақдим этилганлиги, шу табеллар асосида бўлим ҳисобчиси томонидан “UzASBO” дастурига иш кунлари киритилиб, 2025 йил февраль—сентябрь ойлари учун жами 5 774,6 минг сўм иш ҳақи ортиқча ҳисоблангани ва мажбурий ушланмалардан ташқари 5 023,9 минг сўм тўлов амалга оширилганлиги, шунингдек 7-сон ДМТТда амалда ишламаган Каримбоева Шаҳризода Шуҳрат қизи тарбиячи ёрдамчиси вазифасида ишлаётганлиги кўрсатилган табеллар бўлимга тақдим этилганлиги, бўлим ҳисобчиси томонидан “UzASBO” дастурига иш кунлари киритилиб, 2024 йил ноябридан 2025 йил февралгача бўлган давр учун 2 385,9 минг сўм иш ҳақи ортиқча ҳисоблангани ва мажбурий ушланмалардан ташқари 2 075,7 минг сўм тўлов амалга оширилганлиги, бундан ташқари 7-сон Давлат мактабгача таълим ташкилотида ишламаган, Мирханова Шахзода Шерматовна ташкилотда тарбиячи вазифасида ишлаётганлиги кўрсатилиб тўлдирилган табеллар Бухоро шаҳар мактабгача ва мактаб таълими бўлимга тақдим этилганлиги, шу табеллар асосида Ш.Мирхановага бўлим ҳисобчиси томонидан “UzASBO” дастурига иш кунлари киритилиб унга 2024 йил март ойидан ноябрь ойига ва 2025 йил март ойига қадар ишламаган даври учун жами 13036,3 минг сўм иш хақи ва унга тенглаштирилган тўловлар ортиқча ҳисобланиб, мажбурий ушланмалардан ташқари 11341,6 минг сўм тўланганлиги, шунингдек, 7-сон Давлат мактабгача таълим ташкилотида амалда ишламаган Фаязова Зебинисо Музаффаровна ташкилотда ишлаганлиги кўрсатилиб тўлдирилган табеллар Бухоро шаҳар мактабгача ва мактаб таълими бўлимга тақдим этилганлиги, шу табеллар асосида бўлим ҳисобчиси томонидан “UzASBO” дастурига иш кунлари киритилиб унга 2024 йил январь ойида 2025 йил май, июнь, июль ойига қадар ишламаган даври учун жами 6175,1 минг сўм иш хақи ва унга тенглаштирилган тўловлар ортиқча ҳисобланиб, мажбурий ушланмалардан ташқари 5372,4 минг сўм тўланганлиги, ўтказилган тафтиш натижасида мажбурий ушланмалардан ташқари жами 23813,581 минг сўмлик молиявий хато ва камчиликларнинг аниқланганлиги, сохта ҳужжатлар асосида бюджет маблағлари талон-тарож қилиниб, давлат бюджетига жами 23.813.581 сўм миқдорида зарар етказилганлигини билдириб кўрсатув берди.
Гувоҳ З.Ширинов судда, 2023 йил июн ойидан ҳозирги кунга қадар Бухоро шаҳридаги 2-сонли спорт мактабида “Тэквандо” спорт тури бўйича мураббий вазифасида ишлаб келаётганлигини, 2025 йил феврал ойидан 2025 йил сентябрь ойига қадар Бухоро шаҳридаги 7-сон ДМТТ иш стажи кетганлигини, у жияни М.Мустақимов билан 2025 йил январь ойида Бухоро шаҳридаги 7-сон ДМТТ мудираси Л.Хайдарованинг олдига бориб, 7-сон ДМТТга ишга қабул қилишини айтганлигини ва ўзини Бухоро шаҳридаги 2-сон спорт мактабида жисмоний тарбия бўйича мураббий вазифасида ишлашлигини ҳамда давлат мактабгача таълим ташкилотига ишга келолмаганида жияни М.Мустакимов келиб машғулотларни унинг ўрнидан ўтиб кешини билдирганлигини, унга иш стажи зарур бўлганлиги сабабли, у Л.Хайдаровадан ишга олишини сўраганлигини, шунингдек ҳисобланган ойлик иш ҳаққини жияни М.Мустакимов олишини айтганлигини, Л.Хайдарова унинг ушбу таклифига рози бўлганлигини, ишга кириш учун ариза ёзиб берганлигини ва 7-сон ДМТТ мудираси Л.Хайдарова уни 0,5 ставкада ишга олганлигини, иш стажи кетиши учун ДМТТ мудирасига учрашиб, ишга олишини тўғридан-тўғри келиб сўраганлигини, жияни шу вақтда, Бухоро шаҳар Педагогика колежида 2-босқич талабаси бўлиб, ишга қабул қилиш бўйича дипломи бўлмаганлиги учун унинг дипломи билан унинг номига ишга қабул қилиш бўйича буйруқ чиқарилганлигини, ДМТТга ҳар ойда 1-2 маротаба ишга борганлигини, лекин 7-сон ДМТТга ишга бормаса ҳам, 01.02.2025 йилдан 01.09.2025 йилгача ишлаб турганлиги ҳақида номи кетганлигини, унинг ўрнига жисмоний тарбия машғулотларини доимий жияни М.Мустакимов ўтиб, ойлик иш ҳақиларини олганлигини, у ушбу даврда бир сўм ҳам ойлик иш ҳақи олмаганлигини ва бирор маротаба иш ҳақи ведомостларга иш ҳақи олганлиги бўйича имзо қўймаганлигини, у 7-сон ДМТТга ишга кириш тўғрисидаги аризадан ташқари, у ердан бирор бир ҳужжатга имзо қўймаганлигини, 7-сон ДМТТнинг ойлик иш ҳаққи картаси олиш учун Трастбанк Бухоро шаҳар филиалига ўзи бориб, ариза бериб пластик карточкани олиб, жияни М.Мустакимовга берганлигини, 2025 йил сентябрь ойида ишдан бўшаш учун ариза ёзган вақтида, унинг номига очилган пластик карточкани М.Мустакимов унга берганлигини, у ушбу пластик карточкани олган вақтида, унинг балансида пул маблағи мавжуд бўлмаганлигини, олганидан кейин ҳам пул тушмаганлигини, у ушбу пластик карточкага тушган пулларни умуман ишлатмаганлигини, 7-сон ДМТТдан унинг номига қанча миқдорда ойлик иш ҳаққи ажратилганини билмаслигини, 7-сон ДМТТдан ойлик иш ҳаққини қандай тартибда чиққанлигини ҳам билмаслигини, жияни М.Мустакимовмнинг дипломи бўлмаганлиги сабабли ишга кира олмаслиги сабабли жиянига ёрдам қилганлигини айтиб кўрсатув берди.
Гувоҳ М.Мустакимов судда, 2025 йил февраль ойида ишлаш мақсадида Бухоро шаҳридаги 7-сон ДМТТ директори Л.Хайдарованинг олдига келиб, жисмоний тарбия йўриқчиси вазифасига ишга олишини сўраганлигини, Л.Хайдарова ундан дипломини сўраганида, Бухоро шаҳар педтехникуми 
2-курс талабаси эканлигини айтганлигини, Л.Хайдарова дипломи бўлмаганлиги учун уни ишга ололмаслигни билдирганлигини, шундан кейин амакисининг ўғли З.Шириновда дипломи борлиги учун З.Ширинов билан бирга Л.Хайдарованинг олдига келиб, З.Шириновни ишга олишини, унинг ўрнида ўзи ишлаб беришини, ойлик иш ҳақини ҳам ўзи олиб туришини билдирганлигини, Л.Хайдарова рози бўлиб, З.Шириновни ишга олганлигини, у эса З.Шириновнинг ўрнида 2025 йил февраль-август ойларида ишлаб келганлигини ва ойлик иш ҳақини ҳам З.Шириновнинг номига очилган пластик карточка орқали ўзи олиб келганлигини, ҳар куни эрталаб 1 соат мобайнида ишлаб келганлигини, катта гуруҳларга 25 дақиқа, кичик гуруҳларга 15 дақиқа спорт машғулотларини ўтиб келганлигини, ишлаган даврида ҳеч қандай ҳужжатга имзо қўймаганлигини, 2025 йил сентябрь ойидан БДУга ўқишга қабул қилинганидан сўнг ишга бормаганлигини, З.Шириновга ишга киришини, ўнинг ўрнида ишлашини у айтганлигини, ишга душанбадан жумагача ҳар куни борганлигини, 7-сон ДМТТга ишга З.Ширинов ҳар ойда бир ёки икки маротаба келиб турганлигини, ойлик иш ҳаққи тушадиган пластик картани унга З.Ширинов берганлиги ҳақида айтиб кўрсатув берди.
Суд мажлисида тарафларнинг розилиги билан ўқиб эшиттирилган гувоҳ Ш.Мирханованинг дастлабки терговда берган кўрсатувларида, у 2019 йил 
30 ноябрда Ромитан туманига турмушга чиқиб кетганлигини, турмушга чиқишидан олдин ҳам турмушга чиқганидан кейин ҳам хеч қаерда ишламаганлигини, у Бухоро шаҳридаги 7-сон ДМТТда ҳам ишламаганлигини, ушбу ДМТТда онаси Б.Ахмедова ошпаз лавозимида ишлаб келганлиги ва 2025 йил ноябр ойида ишдан бўшаганлигини, 2023 йил ноябрь ойида ДМТТ мудираси Л.Хайдарова унинг телефон рақамига қўнғироқ қилиб, унга иш стажи кетиши учун ушбу 7-сон ДМТТга ишга олишини айтиб, ундан қарши эмаслигини сўраганлигини, у унинг таклифига рози бўлганлигини, шундан сўнг, нима бўлганлигини у билмаслигини, Л.Хайдаровага ишга кириш бўйича бирор маротаба мурожаат қилмаганлигини, Л.Ҳайдарова унга қўнғироқ қилиб, иш стажи кетишини билдирганлиги учун унинг таклифига тушунмасдан рози бўлганлигини, аммо у бирор маротаба ишга бормаганлигини ва иш ҳақи олмаганлигини, ҳамда унинг номига иш ҳақи ҳисобланган ёки ҳисобланмаганлигидан унинг хабари йўқлигини, ДМТТга ишга кириш учун ариза ёзиб бермаганлигини, қандай лавозимда ва нечи ставкада ишга кирганлигини ва унинг ўрнидан кимдир бориб ишлаганлигини билмаслигини, бундан унинг хабари йўқлигини, Л.Хайдарова телефон орқали уни чақириб, ойлик иш ҳаққисини тушадиган банк пластик картасини очтириш кераклигини айтганлигини ва “Трастбанк” Бухоро вилоят филиалига чақирганлигини, шунда ойлик иш ҳаққини тушадиган банк пластик картасини олиш учун ариза ёзиб берганлигини, аммо банкдан пластик карточкани ва ойлик иш ҳаққиларини олмаганлигини, ойлик иш ҳаққи тушадиган банк пластик картаси кимда эканлигини ҳам билмаслигини,  7-сон ДМТТдан унинг номига қанча миқдорда ойлик иш ҳаққи ажратилганини билмаслигини, бу бўйича бирор бир ҳужжатга имзо қўймаганлигини, ойлик иш ҳаққини қандай тартибда чиқганлигини билмаслигини, 7-сон ДМТТга таалуқли бўлган бирор бир ҳужжатга имзо қўймаганлигини, унга 08.10.2025 йилдаги Бухоро вилоят ИИБ Эксперт-криминалистика марказининг 2639-сонли экспертиза хулосаси тақдим қилинганлигини, ҳақиқатдан ҳам у бирор бир ҳужжатга имзо қўймаганлигини ва 23.11.2023 йилдаги 210-2-42-ДММ/2023-сонли меҳнат шартномаси, 20.11.2023 йилдаги ариза, 28.02.2025 йилдаги 82-2-42-ДММ/2025-сонли буйруқдаги “Буйруқ билан танишдим” ва меҳнат шартномасини бекор қилиш тўғрисидаги келишувдаги имзолар уники эмаслигини, унинг ўрнидан ким томонидан сохталаштирилганлигидан унинг хабари йўқлигини билдирган. 
Гувоҳ М.Холова судда, Бухоро шаҳар 7-сон ДМТТда тарбиячи лавозимида ишлаб келаётганлигини, З.Ширинов ва М.Мустақимов 7-сон ДМТТга келиб ишлаб кетиб турганлигини, баъзи пайтларда бирга, баъзи пайтларда якка келиб, улар ҳар бир гуруҳ билан машғулот ўтказиб турганлигини, мазкур иш бўйича ариза берилганлигидан кейин улар ишга келмаганлигини, Ш.Каримбоева унинг ёрдамчиси эканлигини, турмушга чиққанидан сўнг ишга келмаганлигини, унинг ўрнида январь ойигача М.Холиқова ишлаганлигини, Ш.Мирхановани ДМТТда икки маротаба кўрганлигини, Ш.Мирханова туғруқ таътилига чиққанидан сўнг ишга келмаганлигини, М.Мустакимовни июнь, июль, август, ойларида кўрганлигини, Ш.Каримбоева ишлайман деб айтганлигини, аммо ишга келмаганлигини, унинг ўрнида тарбиячи ёрдамчилари Азима, Меҳри, Нигина, Мадина, Гўзал исмли қизлар ишлаганлиги ҳақида айтиб кўрсатув берди.
Гувоҳ Г.Расулова судда, 2025 йил февраль ойидан ҳозирги кунга қадар Бухоро шаҳридаги 7-сон ДМТТ тарбиячи вазифасида ишлаб келаётганлигини, 2025 йил февраль ойида ишга келганида, Каримбоева Шахризода турмушга чиқиб, ишдан бўшаб кетган эканлигни, Бухоро шаҳридаги 7-сонли ДМТТда Ш.Каримбоеванинг буйруғи чиқарилган бўлсада, у бола парвариши таътилида бўлганлигини, у Ш.Каримбоевани ўрнида 2025 йил февраль ойида ишлаганлигини ва ойлик иш ҳақини олганлигини, З.Шириновни бир йилдан буён танишини, жисмоний тарбия йўриқчиси бўлиб ишлашини, З.Ширинов ҳафтада икки марта тушлик вақтида ишга келиб турганлигини, август ойидан кейин З.Ширинов ишга келмаганлигини, ишга кўпроқ М.Мустакимов келганлигини, билдириб кўрсатув берди. 
Суд судланувчи, фуқаровий даъвогар ҳамда гувоҳларнинг кўрсатувларини эшитиб, жиноят иши ҳужжатларини ўрганиб чиқиб, судланувчи Л.Хайдарованинг суд мажлисида З.Ширинов ҳафтада 1-2 маротаба ишга келиб турганлиги, келмаган вақтида унинг ўрнига жияни М.Мустакимов келиб, жисмоний тарбия машғулотларни ўтказиб турганлиги ҳақидаги, Ш.Мирханова ва З.Фаёзоваларнинг номидан ёзилган аризаларни ишчи ходимлардан кимдир ёзиб берганлиги, аммо буни ҳозир эслай олмаслиги, ушбу аризаларга Ш.Мирханова ва З.Фаязоваларнинг ўзи имзо қўйиб берганлиги ҳақидаги, ДМТТда 02.12.2025 йилда ўтказилган текшириш бўйича аниқланган зарар учун тўловни тергов органи қамаб қўйишидан қўрқиб тўлаб берганлиги ҳақидаги кўрсатувларини судланувчи жавобгарликдан қутулиш мақсадида ўйлаб топган деб ҳисоблаб, ушбу кўрсатувларини ишонарсиз деб баҳолаб, Л.Хайдарованинг дастлабки терговда берган, З.Шириновнинг ўрнига М.Мустакимов келиб жисмоний тарбия машғулотларини ўтганлиги, З.Ширинов 1 ставкада бошқа мактабда ишлаганлиги учун жияни унинг ўрнига машғулотларни олиб борганлиги, Ш.Мирханова ва З.Фаёзоваларнинг номидан ёзилган ариза ва буйруқларни ўзи бажарганлиги, бундан бирор-бир кишини хабари бўлмаганлиги, бу ҳақда ҳеч кимга айтмаганлиги, сўроқ жараёнида руҳий ёки жисмоний тазйиқ ўтказилмаганлиги, кўрсатувларини ўз ихтиёри билан берганлиги ҳақидаги кўрсатувларини ишончга сазовор деб баҳолайди, шунингдек. Л.Хайдаровага айб эълон қилиниб, унга нисбатан муносиб хулқ атворда бўлиш ҳақидаги тилхат эҳтиёт чораси қўлланилганидан икки кун ўтганидан сўнг Ўзбекистон Республикаси Бош прокуратураси ҳузуридаги ИЖҚК Департаменти Бухоро вилоят бошқармаси депозит ҳисобига зарарни қоплаш учун 18.790.000 сўм тўланганлигини инобатга олиб, ушбу ҳаракатлар ихтиёрий амалга оширилган деб топади.
Суд давлат айбловчисининг хулосасини, ҳимоячи адвокатнинг фикрини, судланувчи, фуқаровий даъвогар ҳамда гувоҳларнинг кўрсатувларини эшитиб, жиноят иши ҳужжатларини ўрганиб чиқиб, Л.Хайдарованинг жиноят содир этганликдаги айби, унинг айбига қисман иқрорлик билдириб берган кўрсатувлари, иш ҳужжатларида мавжуд суд терговида таҳлил қилиниб, ўқиб эшиттирилган билдирги, оғзаки аризани қабул қилиш баённомаси, хатшунослик экспертизаси хулосаси, Бухоро шаҳар 7-сон ДМТТ ходимлари иш кунлари учун 2024 ва 2025 йилда тўлдирилган иш ҳақи табеллари, банк ҳужжатлари, тушунтириш хатлари, ҳужжатли тафтиш далолатномаси ва унга илова қилинган ҳужжатлар, гувоҳларнинг кўрсатувлари  ҳамда жиноят ишида мавжуд бўлган бошқа инкор этиб бўлмайдиган далиллар йиғиндиси билан тўлиқ ўз исботини топди деб ҳисоблайди.
Суд, Л.Хайдарованинг жиноий ҳаракатлари дастлабки тергов органи томонидан Ўзбекистон Республикаси ЖКнинг 167-моддаси 2-қисми “а” банди билан тўғри квалификация қилинган деб ҳисоблайди.
Бироқ суд, тергов органи томонидан Л.Хайдарованинг жиноий ҳаракати Ўзбекистон Республикаси ЖКнинг 209-моддаси 2-қисми “а” банди билан нотўғри квалификация қилинган деб ҳисоблаб, унинг ҳаракатларини Ўзбекистон Республикаси ЖКнинг 209-моддаси 2-қисми “а” бандидан Ўзбекистон Республикаси ЖКнинг 209-моддаси 1-қисмига қайта квалификация қилишни лозим топади.
Чунки, Ўзбекистон Республикаси ЖКнинг 32-моддасида, умумий қасд билан қамраб олинган ва ягона мақсадга йўналтирилган бир жиноят таркибини ташкил қилувчи бир-бирига ўхшаш бир неча жиноий қилмишлардан иборат бўлган (давомли) жиноят такроран содир этилган деб топилмаслиги белгиланган;
Иш ҳужжатлари ва судда аниқланга ҳолатларга кўра, судланувчи Л.Хайдарова 2023 йил ноябрдан 2025 йил сентябрь ойига қадар бўлган вақт оралиғида ташкилотда амалда ишламаган Ш.Мирханова, Ш.Каримбоева, З.Фаязова ва З.Шириновларнинг номига иш ҳақи ҳисобланишига эришиш мақсадида иш ҳақи ҳисобланиши учун асос бўлган табелларни, Ш.Мирханованинг номидан ишга қабул қилиш, меҳнат шартномасини бекор қилиш ҳақидаги аризаларни, ишга қабул қилиш ҳақидаги буйруқ ва меҳнат шартномасини, З.Фаязованинг номидан меҳнат таътилига ва бола парваришлаш таътилига чиқиш ҳақидаги ариза ва буйруқларни  сохталаштириб, сохта ҳужжатларни Бухоро шаҳар ММТБ ҳисобхонасига тақдим этиб, қайд этилган ходимларни ишлаганлиги ҳақидаги маълумотларни “UzASBO” дастурига киритилишига эришиб, Ш.Мирханова, Ш.Каримбоева, З.Фаязова ва З.Шриновларнинг номига  очилган иш ҳақи банк пластик карталарига жами 23.813.581 сўм иш ҳақи тўловлари амалга оширилишига муваффақ бўлган;
Яъни, судланувчи Л.Хайдарова ягона қасд билан қамраб олинган, бир мақсадга йўналтирилган ҳаракатлари билан ҳужжатларни сохталаштириш орқали махсус дастурга сохта ҳужжатлардаги маълумотлар юкланишига ва амалда ишламаган ходимларнинг номидаги иш ҳақи банк пластик карталарига иш ҳақлари тўлови амалга оширилишига  эришган;
Бундай ҳолда судланувчи Л.Хайдарованинг ҳужжатларни қалбакилаштириш, била туриб сохта ҳужжатлар тузиш ва тақдим этиш ҳаракатларини такроран деб ҳисоблаб бўлмайди.
	Ўзбекистон Республикаси Конституциянинг 20-моддасида “шахсга нисбатан қўлланиладиган ҳуқуқий таъсир чоралари мутаносиблик принципига асосланиши ва қонунларда назарда тутилган мақсадларга эришиш учун етарли бўлиши керак”лиги белгиланган.
Суд, судланувчи Л.Хайдаровага нисбатан жазо тайинлашда, ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши лозим деб ҳисоблаб, Ўзбекистон Республикаси Олий суд Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг тушунтиришига риоя қилиб, судланувчи Л.Ҳайдарованинг айбига 
қисман иқрорлигини, қилмишидан пушаймонлигини, етказилган зарарни қисман қоплаганлигини, қарамоғида 3 нафар фарзандлари борлигини, Ўзбекистон Республикаси ЖКнинг 55-моддасига асосан жазони енгиллаштирувчи ҳолатлар деб, шунингдек, ЖКнинг 56-моддасида белгиланган жазони оғирлаштирувчи ҳолатлар мавжуд эмас деб ҳисоблаб, унга Ўзбекистон Республикаси ЖКнинг 167-моддаси 2-қисми “г” банди билан санкция доирасида озодликни чеклаш жазоси тайинлашни, Ўзбекистон Республикаси ЖКнинг 209-моддаси 1-қисми санкцияси доирасида озодликни чеклаш жазоси тайинлашни, ЖКнинг 59-моддаси 2-қисми тартибида тайинланган жазоларни қисман қўшиш йўли билан узил кесил озодликни чеклаш жазоси тайинлашни;
шунингдек, Ўзбекистон Республикаси Олий суди Пленумининг 
1998 йил 17 апрелдаги “Иқтисодиёт соҳасидаги жиноий ишлар бўйича суд амалиётида юзага келган айрим масалалар тўғрисида”ги 11-сонли Қарорининг 29-бандида, иқтисодиёт соҳасидаги ишларни кўраётганда судлар моддий санкцияларни, шунингдек, муайян мансабни эгаллаш ёки муайян фаолият билан шуғулланиш ҳуқуқидан маҳрум қилиш тариқасидаги қўшимча жазоларни кенгроқ қўллашлари лозимлиги ҳақидаги раҳбарий кўрсатмасига амал қилиб, судланувчи Л.Хайдарова жиноятни ўзи эгаллаган лавозим билан бевосита боғлиқ ҳолда содир этганлигини инобатга олиб, унга нисбатан Ўзбекистон Республикаси Жиноят кодексининг 45-моддасини қўллаб, муайян ҳуқуқдан маҳрум қилиш билан боғлиқ қўшимча жазо тайинлашни;
Л.Хайдарова муқаддам жиноят ишлари бўйича Бухоро туман судининг 2026 йил 12 январдаги ҳукмига кўра, Ўзбекистон Республикаси ЖКнинг 210-моддаси 1-қисми билан 1 йил 6 ой муддатга муайян ҳуқуқдан, яъни моддий жавобгарлик ва мансабдорлик лавозимларида ишлаш ҳуқуқидан маҳрум қилиниб, 2 йил муддатга озодликни чеклаш жазосига судлангани, юқоридаги жиноятни мазкур ҳукм чиқарилгунга қадар содир этганини эътиборга олиб, унга нисбатан Ўзбекистон Республикаси ЖКнинг 59-моддаси 8-қисми тартибида жазо тайинлашни лозим деб топди.
Суд, жиноят оқибатида етказилган моддий зарарни қоплаш мақсадида Ўзбекистон Республикаси Бош прокуратураси ҳузуридаги ИЖҚК Департаменти Бухоро вилоят бошқармасининг депозит ҳисоб рақамига топширилган жами 18.790.000 сўм пул маблағларини давлат ҳисобига ўтказишни ва Л.Хайдаровадан давлат ҳисобига 5.023.581 сўм ундиришни лозим деб ҳисоблайди. 
Суд, ашёвий далил деб эътироф этилган Давлат молиявий назорат инспекцияси Бухоро вилоят бошқармасининг 02.12.2025 йилда ўтказилган текшириш далолатномаси, иш ҳақи табеллари, Бухоро вилоят ИИБ ЭКМнинг 08.10.2025 йилдги 2639-сонли эксперт хулосаси жиноят ишига қўшиб қўйилганлиги инобатга олишни лозим топади. 
Ўзбекистон Республикаси ЖПКнинг 454-457, 462, 463, 465-468, 
471-473 – моддаларига амал қилиб, суд  

Ҳ У К  М      Қ И Л А Д И:

Хайдарова Лобар Хамидовна (Xaydarova Lobar Xamidovna) Ўзбекистон Республикаси ЖКнинг 167-моддаси 2-қисми “г” банди ва 209-моддаси 
1-қисмида назарда тутилган жиноятларни содир этганликда айбдор деб топилсин ва унга:
Ўзбекистон Республикаси ЖКнинг 167-моддаси 2-қисми “г” банди билан ЖКнинг 45-моддасини қўллаб, 1 (бир) йил 6 (олти) ой муддатга муайян ҳуқуқдан, яъни моддий жавобгарлик ва мансабдорлик лавозимларида ишлаш ҳуқуқидан маҳрум қилиб, ишлаш ёки ўқиш вақтидан, шунингдек иш ёки ўқиш жойига бориши ва уй-жойига қайтиб келиши учун зарур бўлган вақтдан ташқари қолган вақтда уй-жойидан, яъни Бухоро шаҳар, Кўксарой маҳалла фуқаролар йиғини, Кўксарой кўчаси, 61-уйидан чиқишини чеклаган ҳолда 2(икки) йил муддатга озодликни чеклаш жазоси тайинлансин;
Ўзбекистон Республикаси ЖКнинг 209-моддаси 1-қисми билан 1 (бир) йил муддатга озодликни чеклаш жазоси тайинлансин;
Ўзбекистон Республикаси ЖК 59-моддаси 2-қисми тартибида, тайинланган жазоларни қисман қўшиш йўли билан 1 (бир) йил 6 (олти) ой муддатга муайян ҳуқуқдан, яъни моддий жавобгарлик ва мансабдорлик лавозимларида ишлаш ҳуқуқидан маҳрум қилиб, ишлаш ёки ўқиш вақтидан, шунингдек иш ёки ўқиш жойига бориши ва уй-жойига қайтиб келиши учун зарур бўлган вақтдан ташқари қолган вақтда уй-жойидан, яъни Бухоро шаҳар, Кўксарой маҳалла фуқаролар йиғини, Кўксарой кўчаси, 61-уйидан чиқишини чеклаган ҳолда 2(икки) йил 1(бир) ой муддатга озодликни чеклаш жазоси тайинлансин.
Ўзбекистон Республикаси ЖКнинг 59-моддаси 8-қисми тартибида, тайинланган жазоларга жиноят ишлари бўйича Бухоро туман судининг 
2026 йил 12 январдаги ҳукми билан тайинланган жазоларни қисман қўшиш йўли билан Хайдарова Лобар Хамидовнага узил-кесил ўташ учун 2 (икки) йил муддатга муайян ҳуқуқдан, яъни моддий жавобгарлик ва мансабдорлик лавозимларида ишлаш ҳуқуқидан маҳрум қилиб, ишлаш ёки ўқиш вақтидан, шунингдек иш ёки ўқиш жойига бориши ва уй-жойига қайтиб келиши учун зарур бўлган вақтдан ташқари қолган вақтда уй-жойидан, яъни Бухоро шаҳар, Кўксарой маҳалла фуқаролар йиғини, Кўксарой кўчаси, 61-уйидан чиқишини чеклаган ҳолда 2 (икки) йил 2 (икки) ой муддатга озодликни чеклаш жазоси тайинлансин.
Л.Хайдарованинг зиммасига қуйидаги қўшимча тақиқ(чеклаш)лар юклатилсин:
- назорат қилувчи органнинг розилигисиз яшаш жойини ўзгартирмаслик;
- Бухоро вилояти ҳудудидан ташқарига чиқмаслик.
Озодликни чеклаш жазосини ўташ муддати Бухоро туман судининг 
2026 йил 12 январдаги ҳукми  ижрога қаратилган кундан бошлаб; 
қўшимча жазони ўташ муддати жиноят ишлари бўйича Бухоро туман судининг 2026 йил 12 январдаги ҳукми қонуний кучга кирган кундан бошлаб ҳисоблансин. 
Ўзбекистон Республикаси ЖКнинг 61-моддасига асосан тайинланган жазоларни ҳар қайсиси алоҳида-алоҳида ижро қилинсин. 
Ҳукм ижросини назорат қилиш Бухоро шаҳар ИИО ФМБ ЖХХ Пробaция бўлинмаси зиммасига юклатилсин.
Ҳукм қонуний кучга кирганидан сўнг судланувчи Л.Хайдаровага нисбатан қўлланилган “муносиб хулқ-атворда бўлиш ҳақидаги тилхат” эҳтиёт чораси бекор қилинсин.
Жиноят оқибатида етказилган моддий зарарни қоплаш мақсадида Ўзбекистон Республикаси Бош прокуратураси ҳузуридаги ИЖҚК Департаменти Бухоро вилоят бошқармасининг депозит ҳисоб рақамига топширилган 18.790.000 (ўн саккиз миллион етти юз тўқсон минг) сўм пул маблағлари давлат ҳисобига ўтказилсин ва Л.Хайдаровадан давлат ҳисобига 5.023.581(беш миллион йигирма уч минг беш юз саксон бир) сўм ундирилсин. 
Ашёвий далил деб эътироф этилган Давлат молиявий назорат инспекцияси Бухоро вилоят бошқармасининг 02.12.2025 йилда ўтказилган текшириш далолатномаси, иш ҳақи табеллари, Бухоро вилоят ИИБ ЭКМнинг 08.10.2025 йилдги 2639-сонли эксперт хулосаси жиноят ишига қўшиб қўйилганлиги инобатга олинсин. 
Ҳукмдан норози тарафлар ҳукм эълон қилинган кундан эътиборан, судланувчи ва фуқаровий даъвогар ҳукм нусхасини олган кундан эътиборан ўн сутка ичида ушбу суд орқали Бухоро вилоят судига апелляция тартибида, ҳукм қонуний кучга киргандан сўнг эса Бухоро вилоят судига кассация тартибида шикоят бериш ёки протест билдиришга ҳақли.

Раислик қилувчи судья	           (имзо)	              Ж.Мухаммедов
Нусхаси аслига тўғри:

